
kAtyAyanIstutiH

કાત્યાયનીસ્તુતિઃ

શ્રીરામ ઉવાચ
નમસ્તે ત્રિજગદ્વન્દ્યે સઙ્ગ્રામે  જયદાયિનિ ।
પ્રસીદ વિજયં દેહિ કાત્યાયનિ નમોઽસ્તુ તે॥ ૧॥
સર્વશક્તિમયે દુષ્ટરિપુનિગ્રહકારિણિ ।
દુષ્ટજૃમ્ભિણિ  સઙ્ગ્રામે  જયં દેહિ નમોઽસ્તુ તે॥ ૨॥
ત્વમેકા પરમાશક્તિઃ સર્વભૂતેષ્વવસ્થિતા ।
દુષ્ટાન્સંહર સઙ્ગ્રામે  જયં દેહિ નમોઽસ્તુ તે॥ ૩॥
રણપ્રિયે રક્તભક્ષે માંસભક્ષણકારિણિ ।
પ્રપન્નાર્તિહરે   યુદ્ધે જયં દેહિ નમોઽસ્તુ તે॥ ૪॥
ખટ્વાઙ્ગાસિકરે  મુણ્ડમાલાદ્યોતિતવિગ્રહે ।
યે ત્વાં સ્મરન્તિ દુર્ગેષુ તેષાં દુઃખહરા ભવ॥ ૫॥
ત્વત્પાદપઙ્કજાદ્દૈન્યં નમસ્તે શરણપ્રિયે ।
વિનાશાય રણે શત્રૂન્ જયં દેહિ નમોઽસ્તુ તે॥ ૬॥
અચિન્ત્યવિક્રમેઽચિન્ત્યરૂપસૌન્દર્યશાલિનિ ।
અચિન્ત્યચરિતેઽચિન્ત્યે જયં દેહિ નમોઽસ્તુ તે॥ ૭॥
યે ત્વાં સ્મરન્તિ દુર્ગેષુ દેવીં  દુર્ગવિનાશિનીમ્ ।
નાવસીદન્તિ દુર્ગેષુ જયં દેહિ નમોઽસ્તુ તે॥ ૮॥
મહિષાસૃક્પ્રિયે સઙ્ખ્યે મહિષાસુરમર્દિનિ   ।
શરણ્યે ગિરિકન્યે મે જયં દેહિ નમોઽસ્તુ તે॥ ૯॥
પ્રસન્નવદને ચણ્ડિ ચણ્ડાસુરવિમર્દિનિ   ।
સઙ્ગ્રામે  વિજયં દેહિ શત્રૂન્ જહિ નમોઽસ્તુ તે॥ ૧૦॥
રક્તાક્ષિ રક્તદશને રક્તચર્ચિતગાત્રકે   ।

રક્તબીજનિહન્ત્રી ત્વં જયં દેહિ નમોઽસ્તુ તે॥ ૧૧॥
નિશુમ્ભશુમ્ભસંહન્ત્રિ વિશ્વકર્ત્રિ  સુરેશ્વરિ ।
જહિ શત્રૂન્ રણે નિત્યં જયં દેહિ નમોઽસ્તુ તે॥ ૧૨॥
ભવાન્યેતત્સર્વમેવ ત્વં પાલયસિ સર્વદા ।
રક્ષ વિશ્વમિદં માતર્હત્વૈતાન્ દુષ્ટરાક્ષસાન્॥ ૧૩॥
ત્વં હિ સર્વગતા શક્તિર્દુષ્ટમર્દનકારિણિ ।
પ્રસીદ જગતાં માતર્જયં દેહિ નમોઽસ્તુ તે॥ ૧૪॥
દુર્વૃત્તવૃન્દદમિનિ સદ્વૃત્તપરિપાલિનિ  ।
નિપાતય રણે શત્રૂઞ્જયં દેહિ નમોઽસ્તુ તે॥ ૧૫॥
કાત્યાયનિ જગન્માતઃ પ્રપન્નાર્તિહરે   શિવે ।
સઙ્ગ્રામે  વિજયં દેહિ ભયેભ્યઃ પાહિ સર્વદા॥ ૧૬॥
ઇતિ શ્રીમહાભાગવતેમહાપુરાણે શ્રીરામકૃતા કાત્યાયનીસ્તુતિઃસમાપ્તા॥

